ՍՓԻՒՌՔԸ ԵՒ ՍՓԻՒՌՔԱՀԱՅՈՒԹԻՒՆԸ ՆՈՐ ՄԱՐՏԱՀՐԱՒԷՐՆԵՐՈՒ ԸՆԴԱՌԱՋ
Սփիւռքահայ իրապաշտ եւ առարկայական պատկերի մը փոխանցումն է որ պիտի փորձենք կատարել: Մտահոգութիւնը ծանօթ է բոլորին  եւ մտատանջող միաժամանակ, հետեւաբար պիտի փորձենք զայն փոխանցել արդար բանաձեւումի մը պարունակին ընդմէջէն: Մեր բոլորին ծանօթ է ան եւ մտատանջող նոյնաժամանակ:
Այդ մտահոգութիւնը, մանաւանդ Արեւմտեան երկրամասին մէջ, հայեցի ինքնութեան տեւականացումին կը վերաբերի:
Ցեղասպանութեան յաջորդող հարիւր տարիներու ընթացքին Մերձաւոր Արեւելքի հայ համայնքները ներկայացան իրարայաջորդ սերունդներու հայեցի ինքնութեան կերտման իրենց ցուցաբերած ճիգով, որ անկասկած  պսակուեցաւ յաջողութեամբ, յարաբերաբար արեւմտեան համայնքներուն: Չորս-հինգ սերունդներ հայեցի ինքնութեամբ ապրելու, անով կեանքը իմաստաւորելու առիթը ունեցան: 

Վերջին երեք չորս տասնամեակներուն սակայն, մեր բոլորին ծանօթ ապահովական, քաղաքական եւ տնտեսական տագնապներուն որպէս հետեւանք, այդ համայնքները սկսան նօսրանալ: Իսկ ներկայ վիճակը բարելաւումի յոյսեր չի ներշնչեր, յատկապէս Մերձաւոր Արեւելքի՝ ի մա Սուրիոյ եւ Իրաքի մէջ տեղի ունեցող աննկարագրելի սպանդներու եւ   համայնքներու տկարացման որպէս հետեւանք, բնականաբար, աշխարհագրական այս շրջանէն դուրս ապրողները հայեցի ինքնութեան խնդիրը վերստին, նորովի օրակարգի բերելու պահանջը կը զգան:

Ցեղասպանութեան 100ամեակի սեմին, արդարացիօրէն ալ աւելի շեշտուած կերպով կը ներկայանայ այդ մտահոգութիւնը, որ ուղղակիօրէն կ'առընչուի  մեր գոյատեւելուն եւ  մեր ապագային հետ: Մտահոգութիւնը աւելի կը շեշտուի, կ'ընդհանրանայ, հետզհետէ եւ արագօրէն ընդարձակուող սփիւռքի մը բազմակողմանի պայմաններուն մէջ: Ալ աւելի կը շեշտուի, ալ աւելի վրդովեցուցիչ կը դառնայ, երթալով ալ աւելի մեծացող ցրուած Սփիւռքի մը գոյութեան պայմաններուն մէջ:
Սփիւռքի նախարարութեան տուեալներով, այսօր, Սփիւռքը  եօթը- ութ միլիոն է: Ցրուած աւելի քան վաթսուն երկիրներու մէջ: Իսկ Հայաստանի մէջ,  լաւատես հաշիւներով, կ'ապրին 3 միլիոն  26,000 հայեր: Մեր պատմութեան մէջ առաջին անգամ ըլլալով կ'արձանագրուի  երեւոյթ մը. հայրենի հողին վրայ ապրողները մօտաւորապէս երեք անգամ աւելի նուազ են, քան Սփիւռքի մէջ ապրողները: 
Իսկ արտագաղթը... կը շարունակէ ընդվզեցուցիչ, մտալլկիչ համեմատութեամբ: Մինչդեռ մեր երազները... դեռ քսան տարի առաջ ուրիշ լարերու վրայ կը թրթռային:

Արեւմտեան աշխարհի մէջ այլասերման, ինքնութեան կորուստի չափը կը զարգանայ գրեթէ մաթեմաթիկական ճշգրտութեամբ: Գաղթող առաջին սերունդին յաջորդող երկրորդ սերունդը շուրջ 90% համեմատութեամբ կը դառնայ «ծագումով հայ», այլ ոչ թէ պարզապէս «հայ»:

Կարելի է դիւրութեամբ եզրակացնել, թէ մօտ կէս դար ետք հայ ինքնութիւնը ստանձնողներու թիւը լաւագոյն պարագային պիտի ըլլայ հինգ հարիւր հազար միայն:

Ուրեմն,  Սփիւռքի մէջ հայեցի ինքնութեան կերտման աշխատանքը, անոր շարունակականութիւնը ապահովելը կը բարձրանայ ռազմավարական մակարդակի: Երբ ռազմավարական կ'ըսենք, կը հասկնանք մեր ազգի գոյութեան հետ ուղղակի առընչուող խնդիր, Այս խնդիրը մեր համոզումով՝  խնդիրներուն գերխնդիրն է:
Նորահաս սերունդներուն հայեցի կրթութիւնը մեր ազգին առջեւ ցցուած հսկայական խնդիր է: Կենսական է, եւ անյետաձգելի: Այս խնդրին լուծումը աննախընթաց, ինքնատիպ, նորարար լուծումներ կը պահանջէ: Անցեալի փորձը կրկնելու ճիգերը ձախողութեան երաշխիքը կը դառնան միայն: Ո՞վ ունի լուծումը. Առանձին՝ ոչ ոք: Ափսոս որ հակառակ հայկական Սփիւռքի մօտ երկու հազար տարուան ինքնութեան գոյատեւման պայմաններուն մասին խորհրդածութիւնները եղած են աննշմարելիօրէն  աննշան փոքրաթիւ: Հրատարակութիւնները, այսօր եւս, տարբեր գաղութներու մասին նկարագրութիւններէ անդին չեն անցնիր դժբախտաբար: Մինչդեռ համալսարանական մակարդակի վրայ կատարուած սերտողութիւններն ու ուսումնասիրութիւններ պէտք է օժանդակէին, ներշնչէին նորանոր եւ նորարար լուծումներ:

Ուրիշ պարագայ մը.

Մերձաւոր Արեւելեան յարաբերաբար փակ շրջանակներու մէջ մենք մեր կեանքը ապրեցանք իր բազմակողմանիութեամբ: Անհատը կրցաւ իր անհատականութեան կազմաւորման դաշտ գտնել: Եւ այս պայմանները, առաւել կրթական, մշակութային, քաղաքական, հոգեւոր կազմակերպութիւններ ստեղծեցին հաւաքաբար ապրելու ցանկութիւն: Իսկ անհատի ազգային պատկանելիութեան կերտման մէջ՝ հաւաքաբար ապրելու ցանկութեան գործօնը որոշիչ է: Ինչ որ կը վերաբերի լեզուի պահպանման կամ աւելի ճիշդ՝ գոյատեւման, ան ապրուածին ցուցիչն է: Ապրուածն է որ պահեց, զարգացուց լեզուն: Հակառակը՝ կարելի չէ: կեանքն է որ կը պահէ լեզուն, ո՛չ թէ հակառակը: Լեզուն առանձինն չի կրնար ստեղծել հաւաքական կեանք: Լեզուն ինքնութեան ստեղծման համար անհրաժեշտ հիմնաքարերէն մին ըլլալով՝ քննարկման, վիճարկման եւ ուսումնասիրութեան գրեթէ ամբողջական բացակայութեան՝ հայեցիութեան տարբեր դրոշմներ ունեցող գաղութները մենք կը բաղդատենք լեզուի իմացութեան մակարդակով միայն: Առանց նկատի ունենալու այն հանրայայտ իրականութիւը որ լեզուի մը աշխուժութեան մակարդակը ոչ թէ անհատի բարի կամեցողութեան տրամադրութեան կ'առնչուի այլ կ'առընչուի, պատմական, ընկերային՛ տնտեսական եւ այլ գործօններու:
Եւ այսպէս ամէն տարի բազմաթիւ առիթներով մեր փառաբանած լեզուն գտանք կորուստի ճամբան բռնած: UNESCO-ն յայտարարեց այս: Այս պարագան իսկ չսթափեցուց մեզ, որպէսզի հրակէզ վիճարկում ծագի մեր ինքնութեան յենակը նկատուած լեզուին վիճակուած ողբերգական ճակատագրին մասին:
Ինչպէս յաճախ կը պատահի, այս ողբերգութիւնն ալ կը դիմաւորենք լռութեամբ: Պարզապէս այն պատճառով, որ լեզուն մեզի համար մտածողութեան դաշտ չէ, այլ պարզապէս կուռք մը միայն: Եւ կուռքը իրեն ընծայուած պաշտամունքին չդիմացաւ:

Մեր արժէքներու  համակարգին մէջ « Հայ դպրոց»ը ունի (կամ ունէր) յատուկ նշանակութիւն: 1850-էն մինչեւ 1915 մեր ժողովուրդը փարեցաւ դպրոցին: Ստեղծեց 1700 դպրոց հայրենի հողին վրայ, նոյնիսկ հեռաւոր գիւղերու մէջ:  1970-ական թուականներուն սփիւռքի մէջ կար մօտաւորապէս  250 դպրոց: Հիմա, Ռուսաստանը նեռարեալ, սփիւռքի մէջ մնաց շուրջ 170 դպրոց 30.000-ի շուրջ աշակերտութեամբ: Հակառակ որ սփիւռքը առնուազն մէկ ու կէս միլիոնով աճեցաւ, այսօր դպրոցին մասին , դպրոցին շինարարութեան մասին չէ որ կը խօսինք: Բայց գիտենք թէ դպրոցներու թիւը ամէն տարի կը նուազի: Իսկ անոնք որոնք կը նախաձեռնեն դպրոցաշինութեան, կ'որակուին «իւթօբիսթ»ներ, երազատեսներ: Շատ կը սիրենք մեր լեզուն, բայց ուսուցիչ չունինք: չունին Հիմնարկ մը ք որ քաջալերէ ուսուցչական ասպարէզը: Կան ղեկավարներ որոնք դպրոցի հոգը իրենց վրայ կ'առնեն: Բայց իրենց զաւակները տարբեր վարժարաններ կը յաճախեն: Փոքր համեմատութիւն չի կազմեր անոնք, որ այսօր բարձրաձայն կը յայտարարեն՝ «հայերէնը ինչ բանի կը ծառայէ» կամ «հայկական դպրոցը իմ զաւկիս ապագան չի կրնար ապահովել»: Ինչո՞ւ, ինչպէ՞ս հասանք այս վիճակին: Մեր խոր համոզումը այն է, որ սփիւռքի մէջ հայ դպրոցի առաքելութեան մասին գոյութիւն ունեցող պատկերացումները ընդհանրապէս չեն համապատասխաներ իրավիճակին:

Հայ դպրոցի մասին տարածուած պատկերացումը ընդհանրապէս կը նոյնանայ որպէս «հայերէնի» դասաւանդութեան եւ «հայոց պատմութեան մասին փոխանցուելիք գիտելիքներ»: Մանաւանդ արեւմտեան աշխարհի մէջ, հայոց լեզուն գործածութեան դաշտ չունի: Ընկերային յատակ եւ գործածութիւն չունեցող լեզուն չ'ապրիր, չի կրնար զարգանալ: Այս երեւոյթը բացառութիւն իսկ չունեցող օրէնք է: հայերէնի ուսուցիչը գրեթէ անկարելի առաքելութեան առջեւ է: Հոս կը ծագի հարցում մը հետեւեալն է. «Մենք ինչ նոր իրավիճակ պիտի ճշդենք հայերէնին, որպէսզի ան արդիւնաբեր մասնակցութիւն բերէ երախային զարգացման, գիտակցութեան: Երբ մանուկէն մինչեւ տաս տարեկանը կը պահանջուի, տեղական լեզուով տաս հազար բառ գիտնալ, ինչպէս կարելի է ակնկալել, որ ան հայերէն արտայայտուի իր գիտցած հազիւ քանի մը հարիւր բառով:

Երկրորդ կէտը մենք կը գտնենք ալ աւելի կարեւոր: Սփիւռքի մէջ հայ ինքնութեան կերտման մէջ հայ դպրոցի անփոխարինելի, անանձնական նշանակութեան կը վերաբերի ան: Երբ կ'ըսենք թէ հայ դպրոցը հայ ինքնութեան կերտման անփոխարինելի վայրն է, անոր առաքելութիւնը, անոր որպէս կրթական վայր գործունէութեան դաշտը կ'ընդլայնենք: Մեր դիմաց կ'ունենանք ո՛չ թէ լեզու մը սորվող աշակերտ, այլ անհատ մը որուն անձնաւորութեան ձեւաւորման մէջ մենք ունինք մեծ պատասխանատուութիւն: Այս պարագային միայն հայ դպրոցը պիտի գտնէ իր ժամանակակից, արդիական նշանակութիւնը: Այսօր ընդհանրապէս (ոչ միայն հայկական) դպրոցի մասին կը խօսուի ուսուցման instruction մասին եւ վկայականի մասին: Իսկ դպրոցի հիմնական առաքելութիւնը կրթութիւնն է, որ անհատը կը տեսնէ իր ամբողջութեան մէջ. Գիտելիքներու տէր, դաստիարակուած, այսինքն՝ իր ուժերուն եւ տկարութիւններուն գիտակից եւ կրթուած՝ այսինքն հաւաքական կեանքի մասնակցելու բարձր տրամադրութեամբ եւ համապատասխան ընդունակութիւններով:
Առհասարակ երբ կրթական հաստատութիւններուն մէջ կը խօսինք մշակոյթի մասին, նկատի կ'ունենանք գեղարուեստական մշակոյթը, ինչպէս՝ թատրոնը, նկարչութիւնը, գրականութիւնը եւ այս մարզին մէջ պարփակուող բոլոր մարզերը: Ոչ ոք կրնայ հերքել գեղարուեստական մշակոյթին նշանակութիւնը հայ անհատին ձեւաւորման մէջ, եւ այս աշխատանքը ի գին ամէն ինչի լաւապէս կը գործադրուի ե՛ւ Սփիւռքի տարածքին եւ թէ՛ Հայրենիքէն ներս: Բայց մենք միշտ կը մոռնանք, թէ հաւաքական կեանքի գոյատեւման համար ստեղծուած ամէն ինչ նոյնպէս մշակոյթ է:

Հաւաքաբար ապրիլ իբրեւ հայ, ստեղծագործել, հնարել, դարուս պահանջքներուն պատշաճիլ եւս մշակոյթ է: Տնտեսական կեանքի ղեկավարումը ինքնին մշակոյթ է:

Երբ Չինաստան կը յաջողի երեւանեան շուկային վրայ 1 տոլարի մկրատ վաճառել... ե՛ւ դրամ շահիլ՝ կրկին մշակոյթ է:

Երբ գերմանացի գիտնականը կը հաշուարկէ թէ ինչպէս միջին չափերով քաղաք մը իր բնական աղբիւրներով  կրնայ իր ուժանիւթային պահանջին 30-40 տոկոսը ապահովել երեսուն տարի ետք... այս ալ մշակոյթ է:

Համաշխարհայնացման անդարձելի երեւոյթին առջեւ երբ իւրաքանչիւր հաւաքականութիւն՝ հայ թէ օտար, իր ազգին  իւրայատուկը աշխարհին ներկայացնելու մտահոգութեան մէջ է՝ այս ալ մշակոյթ կը թուի ըլլալ:
Հոգեւոր աշխարհին մէջ, համաշխարհային խնդիրներու նկատմամբ դիրքաւորուիլ, տեսակէտ ներկայացնել, ապրուած մարդկային ողբերգութիւններու մասին կարծիք ունենալ եւ քաջութիւնը ունենալ  բարձրաձայն արտայայտուելու, մշակոյթ մըն է ինքնին:

Չէ՞ք կարծեր, որ մշակոյթ բառի վերասահմանումը մեզի համար կենսական կարիք է, որ պիտի կարենայ մեր ազգային նկարագրի մշակոյթը ներկայացնել:

Պատմութեան նկատմամբ մեր մերձեցումին հետ առնչուած, Սփիւռքի մէջ նորահաս սերունդին հայեցի դաստիարակութեան համար կ'ապաւինինք հերոսային էջերու: Զանոնք խանդավարելու համար, այդ հերոսներուն որդեգրած արժէքային համակարգը կ'ընդգծենք, երախաներէն ակնկալելով որ անոնք եւս որդեգրեն այդ արժէքները:

Մեր ազգային պատմութիւնը ճիշդ է որ հերոսներու պատմութիւն է: Ճակատագրական պահերուն յայտնուած, նուիրումով գործած անձեր, որոնց արարքը որոշիչ եղած են մեր ինքնութեան գոյատեւման համար: 

Բայց չմոռնանք: Մենք չենք կրնար մեր ներկայի պատասխանատուութենէն խուսափիլ, ապաւինելով մեր հերոսներուն: Անոնք՝ իրենց ապրած ներկային հանդէպ յանձնառու, գիտակցօրէն, ի գին իրենց կեանքին՝ գործած են իրենց ժամանակաշրջանին: Պատմութեան դասը հո՛ս է կը կարծենք: Ներկան կարենալ դիմագրաւել անկեղծօրէն, գիտակցաբար, հաւաքաբար եւ քաջաբար:
Հպարտութիւնը չի փոխանցուիր: Հպարտութիւնը եւ արժէքներու համակարգը գոյութիւն կրնան ունենալ միայն եւ միայն երբ մենք զանոնք ստեղծելու արարումին մէջն ենք միայն: Իսկ նոր սերունդին մօտ, եթէ հայեցի ինքնութիւն պիտի ձեւաւորուի, այդ միայն  կարելի կրնայ ըլլալ մեր անձնական օրինակով, բայց ոչ անցեալը վկայակոչելով եւ անով հպարտանալով:
Կը փորձեմ մնալ ամփոփ:

Սիրելի բարեկամներ,
Մեր անձնական փորձառութիւններէն մեկնելով է որ արտայայտուեցայ, փորձեցի շեշտել մեր պատկերացումներուն եւ մեր ապրած իրականութեան միջեւ գոյութիւն ունեցող խրամատները եւ ճեղքերը: Եւ քանի մը հատը միայն: Եւ դեռ կ'ապրինք տագնապի մը մէջ: Այս տագնապը մեզի համար կրնայ ճակատագրական դառնալ: Պէտք է մեր իրողութիւններուն մասին քաջութեամբ արտայայտուիլ: Աշխոյժ վիճարկումի եւ քննարկումի վայրեր պէտք է ստեղծել: Շինիչ քննադատական կեցուածքը մեր ոճը պէտք է դառնայ: Երբ քննադատական կ'ըսեմ, կը հասկնամ քննել եւ ոչ թէ դատել:Ո՛չ պարսաւել, եւ ոչ ալ պախարակել , այլ լուծումի մասին խորհրդածել միասնական ջանքերով, հաւատալով հաւաքական ուժի տարողութեան:
Նախապէս, մեր ժողովուրդի ապագային հետ առնչուած հեռատեսութիւններուն առջեւ կը ցցուէին արտաքին գործօններ, աշխարհա-քաղաքական խոչընդոտներ եւ մեր մասին մտածելու եւ գործելու ազատութեան բացակայութիւն:

Այսօր անկախ կը հռչակենք մենք զմեզ: Համաշխարհային բեմի վրայ մենք պիտի փորձենք վճռել մե՛ր մասին, մեր ազգի ճակատագրին մասին: Պատրուակներ  փնտռել... պատասխանատուութենէ խուսափիլ կը նշանակէ:

Մեր ապրած տագնապին նախ անուն մը պէտք է տանք: Եթէ իրավիճակին ճիշդ անուն չտանք, յաջորդող եղելութիւնները մեզ պիտի առաջնորդեն ողբերգութեան:

 Պատմական հանգրուանի մը առջեւ ենք: Կայ գոյութենական խնդիր, եւ յաջորդող սերունդներուն ապագայի ճակատագիրը այսօր մեր հոգիներուն պարտքն է՝ Գիտակցօրէն ու յարգանքով դիմագրաւենք  այս լուրջ ճակատագրական տագնապին ընդառաջ, քաջ գիտակցելով՝ թէ
Հայ ծնիլը՝ պատիւ է,

Ապրիլը՝ պայքար,

Իսկ մեռնիլը՝ յաղթանակ...
